Gwasanaethau Boreol i Ysgolion Uwchradd  -  gol. Catrin Lewis


RHODD MAMA NJINA
· Emyn

· Deg mlwydd oed oedd Monica, ac roedd hi’n byw yn Kenya.   Syrthiodd i dwll dwfn wrth iddi gasglu coed tân.  Roedd hi’n gorwedd yno yn methu symud, a’i choes hi’n brifo’n ofnadwy.
· Yn ffodus iawn iddi, roedd un o’r cymdogion wedi ei chlywed hi’n gweiddi.  Njina oedd ei henw, a phan welodd hi beth oedd wedi digwydd, neidiodd hi’n syth i mewn i’r pydew i dynnu Monica allan. 
· Pan gyrhaeddodd waelod y pydew fe sylwodd hi ar symudiad sydyn o dan y dail.  Yna teimlodd boen ofnadwy yn ei choes.  Roedd rhywbeth wedi ei brathu.  Yna gwaeddodd Monica – roedd hi wedi cael ei brathu hefyd.   
· Roedd Mama Njina’n fenyw gryf, a chyn pen dim roedd hi wedi dod â Monica allan o’r pydew.  Roedd rhaid mynd â’r ferch ifanc i’r ysbyty, ond aeth Njina yn ôl i’r tŷ i baratoi bwyd.                                                                                                          
· Rhai oriau wedyn cyrhaeddodd Monica’r ysbyty ac aeth i’r theatr i gael triniaeth i’w choes.                         
· Y diwrnod wedyn daeth rhai o’i pherthnasau i ymweld â hi yn yr ysbyty.  Er eu bod yn falch iawn i’w gweld, roedd ganddyn nhw newyddion drwg iawn.  Roedd Mama Njina wedi marw.  Neidr wenwynig – y Mamba Du – oedd wedi brathu’r ddwy yn y pydew.
· Cafodd Monica fraw.  Cofiodd gydag arswyd am y munudau hynny yn y pydew.  A chofiodd ei bod hi hefyd wedi cael ei brathu.  Oedd hyn yn golygu ei bod hithau hefyd yn mynd i farw?  Ar ôl i’r ymwelwyr adael, eisteddodd i fyny yn ei gwely, gan ofni’r gwaethaf.
· Sylwodd un o’r nyrsys bod Monica’n poeni am rywbeth, ac meddai “Paid â theimlo’n rhy drist oherwydd marwolaeth Njina.  Gwnaeth hi beth gwych drosot ti.”

“Buodd hi farw wrth drio fy helpu i,” atebodd Monica.  “Ac efallai y bydda i’n marw hefyd, achos fe wnaeth y neidr fy mrathu i hefyd.”
· Ond esboniodd y nyrs bod Njina wedi gwneud mwy na helpu Monica.  Roedd hi wedi achub ei bywyd hi.  Njina gafodd ei brathu gyntaf, ac roedd gwenwyn y neidr wedi mynd i mewn i’w chorff hi.  Doedd dim gwenwyn ar ôl i wneud drwg i Monica.
· Gwrandewch ar eiriau Iesu Grist yn Efengyl Ioan:

Dyma dw i'n ei orchymyn: Carwch eich gilydd fel dw i wedi eich caru chi. Y cariad mwya all unrhyw un ei ddangos ydy bod yn fodlon marw dros ei ffrindiau
· Gweddïwn
Diolch i ti am yr hanes am Mama Njina.  Diolch i ti am bawb tebyg iddi sydd wedi marw wrth helpu pobl eraill.  Helpa ni i feddwl am bobl eraill o flaen ein hunain.  Rho dy gariad di yn ein calonnau ni.

